
Обраќање на амбасадорот на САД, Џилијан Миловановиќ 
на отворањето на Американско катче во Тетово 

17 јануари 2008 
 

Добар ден министер Џемаили, градоначалник Лика, ценети гости. 
Големо задоволство ми е да бидам денес овде и да го отворам најновото Американско 
катче.  Сакам да истакнам дека овој настан се совпаѓа со 540-годишнината од смртта 
на Џерџ Кастриот Скендербег, голема историска фигура позната во светот.  Мислам 
дека е пригодно што денот на комеморацијата на Скендербег е денот кога го отвораме 
овој мулти-културен центар.   
 
Ова Американско катче е трето во Македонија, што е посветено на зближувањето на 
луѓето со различни култури и потекло.  Другите две, во Скопје и во Битола, примаат 
по повеќе од 10.000 посетители годишно.  Се надевам дека исто толку луѓе од Тетово, 
Гостивар и од другите општини во овој регион ќе го посетат и ова, ново Американско 
катче.  Особено се надевам дека за универзитетските студенти и учениците од 
средните училишта, ова Катче ќе биде корисен извор на информации за Соединетите 
Држави, а ќе им помогне и во усовршувањето на нивниот англиски јазик.   
 
Имам чест денес да учествувам во официјалното отворање на Американското катче 
во Тетово.  Можеби забележавте дека не реков „нашето“ Американско катче.  Тоа е 
затоа што Американските катчиња не се производ на Амбасадите на САД, туку се 
резултат на партнерство.  Американското катче во Тетово е плод на вистинската 
соработка помеѓу Министерството за култура, Општината Тетово, Домот на култура, 
невладината организација, Аурора, и Амбасадата на Соединетите Држави.  Сите што 
учествуваа можат да се гордеат со она што успеавме заеднички да го постигнеме.   
 
А што постигнавме?  Со ова Американско катче, ние им овозможуваме на луѓето од 
сите возрасти да ги задоволат своите интереси и љубопитност и да тргнат на патот на 
откривањето на она, што книгите и интернетот, секој на свој начин, го овозможуваат.   
 
Некои можат да дојдат и да истражуваат за проект што им треба за на школо или 
факултет.  Некои можат да позајмат книга само затоа што сакаат да уживаат во 
читање.  Некои можат да дојдат за да се сретнат со други кои сакаат да дознаат 
повеќе за Соединетите Држави, или за да го вежбаат или да го усовршат своето 
познавање на англискиот јазик.  Без разлика кој е мотивот, секој посетител на 
Американското катче, овде ќе наиде на отворена врата, топло добредојде, и богатство 
на информации.   
 
Денес, Тетово се придружува кон успешната мрежа на повеќе од 300 Американски 
катчиња во целиот свет со стотици илјадници членови.  Секој од вас овде денес и сите 
оние кои ќе станат членови, или кои само ќе го посетат Американското катче, ќе 
имаат што да откриваат и да уживаат во тоа.  Вие, исто така ќе можете да дадете свој 
придонес, бидејќи, Американското катче е повеќе од само убави простории или 
изложени книги и опрема.  Американското катче е место каде луѓето можат да се 
среќаваат, да разменуваат идеи, да слушаат некоја презентација, или можеби самите 
да дадат презентација! 
 
Ова ново Американско катче е вистински почеток на она што јас мислам дека ќе 
биде среќна и успешна Нова Година за сите.  Ви благодарам.  


